
        
            
                
            
        

    
	МӨНХБУС - I

	 

	Эмхэтгэсэн: Баатад Г. Ням-Очир

	 

	Эмхэтгэгч Улаанбаатар хотноо 2021 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Мөнхбус хэмээхийн тухай

	Монгол бол Хималайн соёлын хүрээний улс юм. МЭӨ II зуунд Буддын шашныг Египет хүртэл тэлэн дэлгэрүүлсэн Ашока буюу Гаслангаас нөгчсөн хаан, Хүннүгийн хүчирхэгжил, Төвөдийг байгуулсан Соронзонгомбо хаан, Эзэн Богд Чингис хаан түүний залгамжлагчдын шашин төрийг хослон барих “хос ёсны сургаал” бол Энэтхэг, Төвөд, Монгол хэмээх “Номт гурван улс”-ын соёл, шашин, түүхийн амин сүнс юм. 

	Үхэл мөнхбусын тухай монголчуудын суурь итгэл үнэмшил ч энэ л Энэтхэг, Төвөд, Монголын шашин соёлын “шар зам” (dharma way) -аар Монгол газар ирж, нэгэнт өөрийн гэсэн онцлогтой бүрэлдэн тогтжээ. 

	1993 онд хэлбичгийн ухааны доктор, профессор Л. Хүрэлбаатар (1945-2010) багш Диваажингийн орны тухай суурь судалгаа хийх сэдэв өгч, сурвалж судлалаар ажиллах болсон цагаас хойш “Мөнхбус”-ын ай савын номыг сонирхон судлах болсон юм. Энэхүү ай савд:

	— Үхлийн ёр шинж ирэх

	— Үхэхийн бэлтгэл

	— Сүнсний хөтөлбөр (потид) 

	— Судал, дусал, хийг танин барих (залүн тиглэ) 

	— Зуурдын номлол (Бардо) 

	— Зуурдын нүүр таниулга буюу төрөл авах

	— Зуурдын ятгал буюу зуурдын маани

	— Оршуулга (5 махбодод оршуулах) 

	— Буян гарын авлага гэсэн олон төрлийн ном гарын авлага, мэдлэг, зан үйлүүд багтдаг. 

	1990-ээд онд Монгол оронд бурхны шашин дахин дэлгэрч олон сайхан эрдэмтэй хуучин сургуультай лам нараас ном шүн сонсож, эрдэм ухаан хөтлүүлэх аятай таатай цаг бүрджээ. Энэ үед олон сурвалж болоод аман дамжлага, чихэн уламжлал олж цуглуулсан бөгөөд цагийн уртад эдгээр ном сурвалжуудаа судлан, харьцуулан шинжилсээр байна. 

	Мөнхбусын тухай монголчуудын мэдлэгийг бүрэлдэн тогтоход:

	— Банчин Лувсанчойжижалцан богд, Өндөр гэгээн Занабазар, Янжингавилодой, Хамба номун хан Агванхайдав, Бичээч цорж Агваандорж, Шижээ гавж, Долоон гэлэн Лувсанбалдан, Дэлгэрийн Галсанжамба тэргүүлэн олон монгол номын мэргэд төвөд, монгол хэлээр зохиол бичиж, соён гэгээрүүлжээ. 

	— Сүнсний хөтөлбөр буюу “Үхэхийн цагт сүнсээ хөтлөн удирдах аргачлал”-ын урт богино нийлсэн 30 гаруй номыг зохиосон байна. 

	— бурхны шашинтан нарын өдөр бүр үхэл мөнхбусыг сануулан дуртгаж уншиж, хөгжөөх, талийгч нарын хойдын буянд зориулан хөгжөөх зориулга бүхий 20 шахам маанийн монгол ая дан зохиогдсон байна. 

	— Хайлан чандарлах зэрэг оршуулгын ёсыг Ямандаг, Сандуй, Дэмчиг, Ханд Хажид тэргүүтэн олон ядмын үүднээс бүтээх гарын авлагуудыг Жанжаа Агванчойндон тэргүүтэн олон лам нар бичиж үлдээсэн байна. 

	Энэ мэтээр жагсаавал монгол, төвөд хэлээр монголын номын мэргэд “мөнхбус”-ын тухай маш олон ном бүтээж үлдээжээ. Ингэхдээ:

	— Анхан суралцагч энгийн ард

	— Лам хувраг

	— Егүзэр, бясалгалчдад өөр өөрийн сав, боловсролын түвшинд нь ялгамжаатай хэлбэрээр зохиосон байна.

	 


Мөнхбусын утга зохиолын судалгаа

	Академич Ц. Дамдинсүрэн абугай “Үлгэр домгийн жаргалант орон Шамбал хаа байна” хэмээх өгүүлэл бичсэн нь “Мөнхбусын утга зохиол”-ыг судлах эхлэл болсон юм. Тэрээр өөрийн шавь Л. Хүрэлбаатарт “монголын эртний уран зохиолын судалгааг сурвалж судлалын түвшинд гүнзгийрүүлэн судлах”-ыг гэрээсэлсэн бөгөөд энэ дагууд 2002 онд “Судар шастирын билиг” хэмээх судалгааны онолын бүтээлдээ ангилж, зүйлчлэн судалжээ. 

	Ц. Дамдинсүрэнгийн дэг сургууль, доктор Л. Хүрэлбаатарын шавь П. Ням-Очир (1972-2015) -ын гол судалгаа болох “Гэгээн толь” (Халхын Зая бандида Лувсанпэрэнлэйн зохиосон нэвтэрхий толь) -ийн дотор Монгол газар ирсэн номын жүд (transmission) үндэсний дотор ямар ямар увдисууд, хэн хэнээр дамжиж ирсэн маш нарийн судалгааны лавламж болсон юм. Мөн Б. Няммягмарын 2021 онд хэвлэн гаргасан Дарма гүүшийн “Ямандагийн үүсгэл, Сандуйн үүсгэл, Марвын дөрвөн хуйлааст увдис” хэмээх монгол бичгээр үлдсэн нууц тарнийн өндөр түвшний сурвалж нь XVII зууны үед монголчуудын ”мөнхбусын боловсрол”-ын түвшин хэдий зэрэгтэй байсан, монгол нэр томьёоны судалгааны талаар цоо шинэ баримтуудыг гаргаж ирснээрээ сэдвийн судалгааг улам ч өргөн дэлгэр болгожээ. Энэхүү судалгааны үргэлжлэл болгож, монгол лам нарын бусад бүтээлийг яг бүтээгдсэн хэл найруулгаар нь уншигчдад хүргэхийн тул “Мөнхбус” хэмээх цуврал гарын авлагуудыг хэвлэн гаргахаар шийдлээ. 

	 

	 

	Үхэл - Мөнхбус

	Бурханы шашин хүний бүхий л амьдралыг “зовлонгийн дөрвөн далай” хэмээн номлодог. 

	— Төрөхийн зовлон

	— Өтлөхийн зовлон

	— Өвдөхийн зовлон

	— Үхэхийн зовлон хэмээн дөрвөн зүйлээр судалдаг. 

	Мөн үхэхийн шалтгаан нь ч үйлийн үрээр ялгамжаатай. 84 000 янзын үхэл бий. 

	Тэр бүгдийг бас судалжээ. Одоогоор монгол хэлний үгсийн санд “үхэл” гэдэг утгыг илэрхийлдэг 400 шахам нэр томьёо бүртгэгдээд байна. Энэ тухай тусад нь нэг ном болгон хүргэхээр бэлдэж байна. Эдгээр нэр томьёо нь Энэтхэг, Төвөдөөс уламжилсан бурхны шашинтай, Манж, Хятадаар дамжсан албан бичиг, утга зохиолтой, мөн өөрсдийн туулж өнгөрүүлсэн түүх буюу аян дайнтай холбоотой ч үүссэн байна. 

	Жишээ нь: нэгмөсөн бүрмөсөн хэмээх үг байна. Монгол цэргүүд эрхий мэргэн харваачид байсан бөгөөд “нэг сумаар харваж хөнөөсөн”, “хоёр сумаар харваж хөнөөсөн” гэдэг хэлц нь өөрийн үндсэн утгаа алдаж, хар ярианы хэлэнд үлдсэн жишээ юм. 

	Өнөөдөр ч монголын уламжлалт анагаах ухаан, уран зохиолд өргөн хэрэглэгдэж буй үхэл - мөнхбусын тухай нэр томьёонууд нь сэтгэл судлал болоод угсаатны зүйн шинжлэх ухаанд ч өргөн хэрэглээнд сэргээгдэн дахин хэрэглээнд орж байна. 

	Иймийн тул монголын соёл иргэншлийн тулгуур ойлголт болох мөнхбусын тухай монголчуудын бүтээсэн өвийг цуврал болгон үргэлжлүүлэн уншигч танаа хүргэх болно.

	 

	Г. Ням-Очир

	 


 

	Бурхан багш : “Нөгчихүй цагийн бэлгэ билиг”

	”Хутагт Нөгчихүй цагийн бэлгэ билиг оршивой”

	 

	Энэтхэгийн хэлээр: Аръяа ада жняна махаяана сутра

	 

	Төвөдийн хэлээр: Пагва Дага Ешэй шэйжава тэгва чэнбийн до

	 

	Монголын хэлээр: Хутагт Нөгчихүй цагийн бэлгэ билиг хэмээх их хөлгөн судар

	 

	Бурхан хийгээд хамаг бодисадва нарт мөргөмүй. 

	Ийн хэмээн миний сонссон нэгэн цагт, Ялж төгс нөгчсөн Бурхан багш Агнистийн тэнгэрийн хааны сайн байшинд сууж, хамаг нөхдөд ном номлож, бодисадва махасадва Огторгуйн зүрхэн бээр Ялж төгс нөгчсөнд мөргөөд ийн өчив. 

	— Ялж төгс нөгчсөн өө? Бодисадва нар үхэх цаг ойртвоос ямар мэт сэтгэн үйлдэх вэ?

	Тэндээс Ялж төгс нөгчсөн ийн зарлиг болруун:

	— Огторгуйн зүрхэн ээ? Бодисадва хэзээ үхэхийн цагт нөгчихүй цагийн бэлгэ билгийг бясалгатугай. Түүнээ нөгчихүй цагийн бэлгэ билиг нь:

	 

	Хамаг номууд мөн чанараар тийн бөгөөд ариуны тул, бод үгүйн хуран мэдлийг сайтар бясалгатугай. 

	Хамаг номууд бодь сэтгэлд хурсны тул, их нигүүлсэхүйн хуран мэдэхүйг бясалгатугай. 

	Хамаг номууд мөн чанараар гэгээн гэрэл мөн тул үл зоригдохын хуран мэдэхүйг сайтар бясалгатугай. 

	Бод бүхэн мөнх бусын тул, алинаа ч үл тачаахын хуран мэдэхүйг сайтар бясалгатугай. 

	Сэтгэлээн оновоос бэлгэ билиг мөний тул, бурхныг бусдаас үл эрэхийн хуран мэдэхүйг сайтар бясалгатугай. 

	 

	Ялж төгс нөгчсөн бээр шүлэглэж зарлиг болруун:

	 

	Ном нугууд мөн чанараар тийн ариуны тул

	Бод үгүйн хуран мэдэхүйг бясалга

	Бодь сэтгэл лүгээ сайтар төгссөний тул

	Их нигүүлсэхүйн хуран мэдэхүйг бясалга

	Ном нугууд мөн чанараар гэгээн гэрэл мөн тул

	Зоригдохуй үгүйн хуран мэдэхүйг бясалга

	Бод бүхэн мөнх бусын тул

	Тачаангуй үгүйн хуран мэдэхүйг бясалга

	Сэтгэл нь бэлгэ билиг гарахын шалтгаан мөн тул

	Бурханыг бусдаас бүү эртүгэй

	 

	Ялж төгс нөгчсөн ийн хэмээн зарлиг болсонд, бодисадва Огторгуйн зүрхэн тэргүүтэн хамаг нөхөд машид баясалцаж, Ялж төгс нөгчсөний зарлигт илт магтав. 

	Хутагт нөгчихүй цагийн бэлгэ билиг их хөлгөн судар төгсөв. Үүнийг дооромбо Гэлэгжамц орчуулав. Мангалам. Энэ хэвийг Сартуулын хийдэд оршуулав.

	 


IV Банчин богд Лувсанчойжижалцан (1570-1662) : Зуурдын хавцгайгаас гэтэлгэхийн залбирал аюулаас гэтэлгэгч баатар хэмээгдэх оршвой

	(Өндөр гэгээн Занабазарын хүсэлтээр монголчуудад зориулан зохиосон) 

	 

	Намо гүрү манзу гхоша яа

	Гурван цагийн сайнаар ажирсан хийгээд ном ба чуулган сэлтэд

	 

	Би хийгээд огторгуй сац хамаг амьтан

	Бодь зүрхнээ хүрэх хүртэл итгэмүй. 

	Энэ ба хойд хийгээд зуурдын аюулаас гэтэлгэн соёрх. 

	Олдохуйяа бэрх, эвдрэхүйеэ хялбар энэ биед 

	Олз гарз, жаргах зовохын сонголт буй тул 

	Огт хэрэггүй энэ насны үйлсээр алгасалгүйеэ 

	Онц туст зүрхэн болгон авахыг адистидлан соёрх

	 

	Ханилсны эцэст хагацах, хадгалсны эцэст барагдах

	Хамаг сайны эцэс буурах, хамт төрсний эцэс үхэх

	Хайрт бие амь хэзээ хагацах магадгүй ёсыг

	Хатууд үндсэнд төрүүлэн хайрлаад адислан соёрх

	 

	Огоот барин баримтлахуй атгаг эндүүрлийн балгаснаа

	Угаас ариун бус дөрвөн махбод илбийн цогцоос

	Удалгүй сүнс нь хагацаж үхэхийн цагт

	Оньсыг огтлогч зовлон амарлихыг адислан соёрх

	 

	Хайрлан тэтгэсэн бие нь хэрэглэх цагт хууран

	Харшлагч аймшигт эрлэгийн дайсан ирээд

	Хатуу гурван хорын мэсээр амийг таслах цагт

	Хар нүглийн эндүүрэл амарлихыг адислан соёрх. 

	 

	Эмч, аргачид орхиод, гүрэм заслаар үл засран

	Энэрэгч ах дүү нар нь гашуудан уйлаад

	Эгэл барам өөрөө хэрхэх самбаа үгүй болох цагт

	Эрдэнэ лам юугаан увдисыг дурдахыг адислан соёрх

	 

	Хураасан нь барагдаж, хурсан нь тараад

	Хүчирхэг нь буурч, төрсөн нь үхнэ

	Үхэхээр үл баран хэзээ үхэх нь товгүй

	Зав үгүйн үндсэнд төрөхийг адислан соёрх

	 

	Барин барихуй тийн атгагийн эндүүрлийн балгасанд 

	Ариун бус дөрвөн махбодын илбийн цогцос хийгээд 

	Сүнс хагацахын үе яахин үйлдэхийн аргагүй болсон цагт 

	Ламын увдис дурдахыг адислан соёрх

	 

	Хармаар хураасан эд таваар орондоо хоцрон

	Энэрэн хайрлагч садан лугаа ашид хагацаад 

	Жийргэмшигт орноо ганцаар одохын цагт

	Баясан дуршихын нот лугаа төгсөхийг адислан соёрх

	 

	Шороо ус гал хий махбод зэргээр шингээд

	Биеийн аугаа хүчин бууран ам хамар хатаад

	Илчийг хурааж амьсгал давхцан хоржигнохын дуун гарахын цагт

	Буянт сэтгэл хүчтэй төрөхийг адислан соёрх

	 

	Айн эмээх элдэв эндүүрэх үзэгдэл ба

	Ялангуяа зэрэглээ утаа ургах мэтийн үзэгдэл ургаад

	Өвөрчлөн аян хүлэг түрдэхийн цагт

	Үхэл үгүй ахуй ёсыг онохыг адислан соёрх

	 

	Хий махбод сүнс шингэхүй туурвихад

	Гадаад амьсгалын үргэлжлэл тасран битүү ангид үзэхүй шингээд

	Зул бадарсан мэтийн үзэгдэл ургахын цагт

	Дурдах мэдэх хатуу хүчтэй төрөхийг адислан соёрх

	 

	Үзэх түгэх олох гурвын урьд нь хойдод шингэн

	Саран наран харанхуйгаар түгээмэл мэтийн байдал ургахын цагт

	Орчлон нирвааныг хоосноо оносон ёга-аар

	Өөрийн нүүрийг өөрөө танин мэдэхийг адислан соёрх

	 

	Чухал олох бүгд хоосноо шингэснээс

	Бүхүй атгагийн хамаг туурвил амарлин шүтүүлэн үйлдэгчийн

	Шалтгаанаас ангижирсан намрын огторгуй мэтийн байдал ургахын цагт

	Гэгээн гэрэл эх хөвгүүн учрахыг адислан соёрх

	 

	Дөрвөн хоосны үеийн гилбэлгээний хойноос даган одсон 

	Эсруагийн галаар тольтыг хайлуулж

	Хамт төрсөн амгалан хоосны бэлгэ билигт

	Нэгэн үзүүртэйеэ тэгш агуулахыг адислан соёрх

	 

	Түүнээс босохуй цагт үхэхүй гэгээн гэрлийн

	Хий сэтгэл төдийгөөс лагшин найргийн цог бадарсан 

	Зуурдын төгс жаргалангийн биеэр босоод 

	Илбийн самади төгсгөхийг адисалсан соёрх

	 

	Хэрвээ үйлээр зуурд бүтэх болбоос

	Гэнэт шинжилж төрөх үхэх зуурдын

	Зовлонгууд үнэхээр үгүйн ёсыг оноод

	Эндүүрэх үзэгдэл арилахыг адислан соёрх

	 

	Махбод няцсан дөрвөн дуу, гурван аймшигт үзэгдэл хийгээд

	Магад үгүй элдэв тэмдгүүд ургахын цагт

	Дотоод гадаад нууцад урвуулсан ёга-аар

	Тийн ариун орноо төрөхийг адислан соёрх

	 

	Огторгуйгаар явагч тарнийг баригчийн дээд шүтээн буюу

	Ариун явдалт гурван суртал төгөлдөр биеийг олж

	Хоёр зэрэг мөрийн онолын туйлд хүрээд

	Гурван биеийг түргэнээ олохыг адислан соёрх 

	 

	хэмээн “Зуурдын хавцгайгаас гэтэлгэхийн залбирал аюулаас гэтэлгэгч баатар” хэмээгдэх үүнийг ч, тусгайлан эгээрэгч заримын дуртгасны ялдар, судар дандрын дээдсийн увдисчилан, шакилагуудын аяга тахимлаг Сумади Дарма Дуаза бээр, Төгс Цогт Брайбун хийдийн жаргах байшинд найруулсан үүнийг, сав бус хийгээд тарнийн дээр үгүйн авшиг эс ологсдоос нуун үйлдэх хэрэгтэй бөгөөд өөрийн ядам барьсан бурхан түүний залбирлын сүүлд найруулж болох бөгөөд, утгыг дурдсаар анхааран авбаас үхэх цагийн увдисын хаан буюу. 

	Үүнийг Дооромбо Гэлэгжамц бээр төвөдөөс монголын аялгуунд орчуулав. Энэ хэв Сартуулын хийдэд бий.

	 


Янжингавилодой

	Өндөр гэгээн Занабазарын хүсэлтээр монголчуудад зориулан зохиосон “Бавуу юлжигма” буюу “Зуурдын хавцгайгаас гэтэлгэхийн залбирал Байлдаанаа орогч баатар” хэмээх зохиолд Янжингавилодой тайлбар хийжээ. Энэхүү тайлбарыг төвөд хэлээр зохиосон бөгөөд монгол хэл рүү орчуулан, гар бичмэл, модон бараар хэвлэжээ. Маш их дэлгэрсэн зохиол юм. Янжингавилодой нь “Үсгийн хүртээл” тэргүүтэн олон ном бичсэн байна. 

	 

	“Зуурдын хавцгайгаас гэтэлгэхийн залбирал аюулаас гэтэлгэгч баатар хэмээгдэхийн тайлбар увдисыг гийгүүлэгч зул оршив”

	 

	Хэн нэгэн ёсчлон шүтсэнээр

	Сансар нирвааны буурал бүхнийг арилгаад

	Дээд нийтийн шидийг амар хялбараа

	Өршөөгч лам бурханд сөгдмүй. 

	 

	Сайн оюут Ялгуусны номлох бүтээхийн

	Номын дуазыг босгохуйяа мэргэн

	Төгс цогт ламын өлмийн лянхуанд

	Сөгдөж амны увдисыг товчийн төдий тайлсугай. 

	 

	Энд бидний дээд удирдагч гурван орны номын хаан дорнын их Зонхова-ийн судар тарни хослон барилдсан арилгасан болгомол алт мэт шашин эрдэнэ мөнхүү үүнийг холиодос үгүйеэ номлох бүтээх хоёрын үүднээс хязгаар дунд зүг бүхнээ арвитгахуйд тэнцэхүй хань бүгдээс хагацсан, (Банчин тамжад чэнба Лувсанчойжижалцанбалсамбуу) Хамгийг айлдагч их бандида Сумади Дарма Дуаза Шри Бадра мөнхүү тэрээр зохиосон зуурдын хавцгайгаас гэтэлгэхийн залбирал аюулаас гэтэлгэгч баатар хэмээгдэх, судар тарни бүгдийн гүн оньсыг хураасан увдис мөнхүү үүнийг номлоход гурав буй. 

	 

	Өөрийн ядам бурханд тахил өгүүлсэн хийгээд

	Бодит залбирлын утга ба

	Сүүлийн утга болой. 

	 

	Анх нь:

	На мо манзу гхоша яа хэмээсэн бөгөөд

	“на мо” нь сөгдөх буюу мөргөх, “гүрү” нь лам, 

	“манзу” нь зөөлөн, “гхо ша” нь эгшиг, 

	Түүнд дөрөвдүгээр ялгалын нэгэн үг эх өгснөөр “гхоша яа” нь эгшигт хэмээсэн бөгөөд, 

	Лам зөөлөн эгшигтэд мөргөмүй... Хэмээн өөрийн ядам бурханд ачийг дурдахын үүднээс тахил өгүүлсэн болой. 

	 

	Хоёрдугаар:

	1. Бодот залбирлын утгад дөрөв:

	1. 1. Урьд одуулах нийтийн мөр лүгээ найруулсан залбирал

	1. 2. Үхэхүй цагийн увдис лугаа найруулсан залбирал

	1. 3. Зуурдын увдис лугаа найруулсан залбирал, 

	1. 4. Төрөл авахын увдис лугаа найруулсан залбирал болой. 

	 

	Анханд гурав:

	1. Итгэл явуулан сэтгэл үүсгэж, энэ хойд зуурдын аюулаас аврахыг залбирал тавих

	2. Чөлөө учрал их тустай ба олохуйяа бэрхийг санаж зүрхийг авахын адистид өчих, 

	3. Үхэх мөнх бус тэргүүтнийг дурдаж орчлонгийн шуналаас няцахын адистид өчих болой. 

	 

	Анхан нь:

	Гурван цагийн сайнаар ажирсан ба ном хийгээд чуулган сэлтэд... хэмээх тэргүүтэн нэгэн шүлэг бөгөөд утга нь:

	Номхотгогдохууны тусад арван зүгийн ертөнцийн орнуудад урьд өөд болон дууссан ба, эдүгээ суусан хийгээд, ирээдүйд өөд болох гурван цагийн сайнаар ажирсан бүгд бурхан хийгээд, түртгэх мөр хоёроор хураасан ном эрдэнэ ба, гурван хөлгөний хутагтны бодгалийн чуулган бөгөөд хувраг эрдэнэ лүгээ сэлтийг нэгэн агшнаар сэтгэлийн оронд үйлдээд, мөнхүү би хийгээд хамаг амьтныг ч зорилгын орноос огооролгүйеэ огторгуй лугаа сацуу эх болсон хоцролгүй амьтан, орчлон хийгээд муу заяаны зовлонгоос айн эмээсэн хийгээд, түүнээс аврахын чадал гурван эрдэнэд буй хэмээн итгэмжлэхийн хоёр оюуны үүднээс бодь сэтгэлээр хотлоос өдүүлж, цаг эдүгээгээс эхлэн дээр үгүй бодь зүрхний хутгийг эс олох хүртэл лам гурван эрдэнэд итгэмүй. 

	Бидний энэ ба хойд нас хийгээд зуурдын ахуй үеийн аюул бүхнээс гэтэлгэн үйлдэхийн тулд итгэл аврал ба өмөг садан болон соёрх хэмээн өгүүлснээр авралын доор багтаад итгэл аврал болов хэмээн сана. 

	Итгэл явуулах нь: өөрөө орчлон хийгээд муу заяаны зовлонгоос айн эмээсэн хийгээд түүнээс аврахын чадал гурван эрдэнэд буй хэмээн итгэмжлэхийн үүднээс гурван эрдэнэд оюуныг шууд итгэхийн нэгэнд үйлдэх мөн тул, тэр үхэхүйеэ итгэл явуулахын үг өгүүлсэн төдийгөөр үл уруудмуй. 

	Итгэл явуулахын дотор судар тарнийн бясалгал бүгд хурсан хийгээд шашны орохуй үүд ч мөн тул маш их хэрэгтэй. 

	Итгэл явуулж итгэл явуулахын сурталд суралцах хэрэгтэй бөгөөд, энд үсэг олдохоос эмээв. Их бага мөрийн зэрэг тэргүүтнээс мэдтүгэй. 

	 

	Хоёрдугаар нь:

	Олохуйяа бэрх эвдрэхүйеэ хялбар энэ сайн шүтээнд... хэмээх тэргүүтэн нэгэн шүлэг бөгөөд, утга нь:

	Үлгэр шалтгаан мөн чанар тэргүүтэн алины үүднээс ч маш олохуйяа бэрх бөгөөд улаан хий доторх зул мэт эвдрэхүйеэ хялбар найман чөлөө хийгээд, арван учрал бүрдсэн ялангуйт сайн биеийн шүтээнийг эдүгээ золын төдийгөөр олсон энэ цагт юун үйлдэх өөрт өөрийн эрх буйн тулд, шалтгаан дээд номыг ёсчлон үйлдэж ашдын амгалангийн хөрөнгө тавих нэгэн сайн зол буюу. Шалтгаан элдэв зүйл хилэнц нүгэл эдэлж муу заяанд төрөхийн жийргэмшигт шорыг үйлдэж, тэдгээрийн үр хойд насанд тэнгэр хүмүүний амар жаргал хийгээд, муу заяаны зовлонг амсах хоёр өөрт аль хэрэгтэйг эдүгээ сонголт үйлдэхийн үе мөн тул, эдүгээ сонголт эс буруудах нэгэн хэрэгтэй. Түүгээр бөгөөс тус өчүүхэн бөгөөд зүрх үгүй энэ насны дайсныг номхотгох садныг тэтгэх худалдаа ашиг хонжоо тэргүүтэн муу үйлээр алгасалгүйеэ, их хөлгөний номыг бүтээлийн гол болгож, хэзээд ашдын их тусыг бүтээхийн үүднээс чөлөө учралын энэ шүтээнд зүрхийг авахыг адистидлагтун хэмээн өчил өргөсөнчлөн адистидлав хэмээн санахыг доорд нугууд ч үйлдтүгэй. Адистидал хэмээсэн нь өөрийн бие зарлиг сэтгэлийг сүр жавхланд урвуулагтун хэмээсэн утга болой. Үлгэрийн үүднээс олохуйяа бэрх нь шил хэрмийн хажууд буурцгийн цогцыг цацваас тогтох болохын эцэс мэт, чөлөө учрал бүрдсэн хүний бие чухаг ба шалтгаанаар олохуйяа бэрх нь: асар ариун шагшаабад сахихыг гол болгосны дээр, өглөг өгөх тэргүүтэн хойд 6 барамидын анхааран авлагаар нөхөр болгон, буяны үндэснүүдийг ил өндөр магад сайны шалтгаанаа хатуу дуршлаар зориулахаар завсрыг барилдуулах тэргүүтэн хэрэгтийн тул, цөвүүн цаг болсны эрхээр тэр мэт шалтгааныг бүтээгч маш чухаг тул, үр чөлөө учрал бүрдсэн шүтээнийг олохуй нь өдрийн од мэт чухаг болой. Түүгээр бөгөөс би бээр сэтгэлчлэн чандманиас ч асар үлэмж шүтээнийг нэгэнтээ олсон үүнийг хэрэггүй өнгөрүүлэх хайртай хэмээн ном үйлдэхүй хүсэх санааг ундаассан усыг хэрэглэх мэт нэгнийг үүсгэх хэрэгт болой. 

	 

	Гуравдугаар нь:

	Хурагсад хагацаад хураасан хоцролгүй барагдмуй... хэмээх нэгэн шүлгийн утга нь:

	Энэ насны эцэг эх багш шавь ураг төрөл нөхөр амраг садан тэргүүтэн хамт хурсан нугууд худалдааны хурлын зочид хэдэн хоногоос тус тусаар салах мэт эцэст үхлийн эзнээ баригдаж, эрх үгүйеэ хагацаад, хилэнц зовлон муу үгийг хайхралгүйеэ идээ эдлэл эд хураасан бүгдийн эцэс барагдаад, эсрүүн хурмаст Загарвардын түшмэл тэргүүтэн өндөр язгуурт төрсөн нүгүүд огторгуйд харвасан сум газарт унах мэт, эцэст боол ба үгээгүй болох тэргүүтэн буурлаас эс даван, эхийн умайгаас хамт төрөөд бүхэл наснаа ганцаарыг хайрлан тэтгэсэн энэхүү бие эцэст үхлийн эзнээ эвдэгдэж навтархай дах мэт орхиод, сүнс нь ганцаар чанад ертөнцөд одох хэрэгтэй. 

	Түүгээр бөгөөс ба бүрэн үхэхээр үл баран жил сар хоног цаг хэзээ цагт үхэхийн болзоо буюу магадгүйн учир шалтгаанаар, өнө удаан суух чөлөө үгүйн ёсыг санаж энэ насны үйлдэх үйл бүгдийг бөгс арчсан чулуу мэт орхих үхэх мөнх бусыг онохуй оюуныг үндсэнд төрүүлэн адистидал... хэмээн үхэх мөнх бусыг бясалгаж орчлонгийн шуналыг няцуулахын залбирал тавимуй. 

	Тэр мэт явдал мөр бүгдэд үхлийн дайсан нь магад ирэх бөгөөд хэзээ ирэх нь магадгүй. Энэ өдөртөө ч үхэхийн гэм буй хэмээн зүрхнээ сум хатгасан мэт сана. Их мөрийн зэрэг-т: энэ өдөр ч үхэх үл үхэх аль ч шийдгүй. Тийн боловч оюунаар үхэхийн зүгийг барьж энэ өдөр үхмүй хэмээх оюуныг үүсгэх хэрэгтэй хэмээн номлов. Түүнээс дээшид гурван шүлгээр хотол өдүүлбэрийг засаж итгэл явуулан сэтгэл үүсгэн үйлдэх ба, чөлөө учрал хийгээд, үхэх мөнх бусын номын аймаг нугуудыг үхэхүй цагийн увдисын урьд одуулан анхааран авах нь маш их хэрэгтэй...

	 

	НОМтой танилцах хувилбар төгсөв
 

	
НОМЫГ ХУДАЛДАЖ АВАХ БОЛ 

	 

	“8028 3865“ “9928 3865” утсаар холбогдоно уу,

	 

	Эсвэл Гандан хийдийн өмнө байдаг “Танан” (8803-7527), “Бодхи” (9499-9898) номын дэлгүүрээс аваарай.

	 

	 


2021 оны хэвлэлийн ГАРЧИГ

	 

	Мөнхбус хэмээхийн тухай

	 

	Мөнхбусын утга зохиолын судалгаа

	 

	Үхэл - Мөнхбус

	 

	Бурхан багш : “Нөгчихүй цагийн бэлгэ билиг”

	 

	IV Банчин богд Лувсанчойжижалцан (1570-1662) : Зуурдын хавцгайгаас гэтэлгэхийн залбирал аюулаас гэтэлгэгч баатар хэмээгдэх оршвой

	 

	Янжингавилодой : “Зуурдын хавцгайгаас гэтэлгэхийн залбирал аюулаас гэтэлгэгч баатар хэмээгдэхийн тайлбар увдисыг гийгүүлэгч зул оршив”

	 

	Долоон гэлэн Лувсанбалдан : Зуурдын амьтдад туслахын арга Бүтээхийн дээд эндүүрлийн харанхуйг арилгагч Нарны гэрэл хэмээгдэх оршив

